Moj svijet ljudskih prava


Kažu da vjetar prenosi pijesak iz pustinje u tropske prašume. Kažu da su prašume pluća planete. Ja želim da pluća planete udahnu moju priču.

Ona počinje u Bosni nekad u ratu, kad sam ostao sam na putu. Zaboravljen. Zaboravili su me bježeći da spasu svoj život. Imali su pravo na to. Aja sam ostao sam. Bio sam šutan. Bio sam gažen. Ja, mali šareni plastični patuljak, privjesak za ključeve.


Tada me pronašla malena djevojčica. Njena me mama oprala i dobio sam ime. Čupo. Dobio sam i posao. Veselo sam visio sa ključevima male kuće i čuvao ih dok smo šetali gradom, skakutao sa njima dok su se otvarala vrata da dočekaju tatu sa posla ili prime drage goste. Imao sam i važnije zadatke. Čuvao sam strah dok je djevojčica primala vakcine ili išla zubaru. Ona je bila hrabra i nije plakala, ali sam zato ja dobio novo ime. Plačonja. Pa šta ako sam plačonja, važno je da je moja djevojčica zdrava i vesela.


Jednoga dana sam morao čak otići u Evropu i to sa malenim rođakom kao obećanje da ćemo sljedeće godine opet doputovati i vratiti me kući. U međuvremenu je u moju porodicu stigla nova beba. Sad sam imao dvije djevojčice i novu dužnost. Svake večeri mama je pričala priče, a ja sam prosipao srebrni mjesečev prah sna po jastucima da bi one sanjale lijepe snove. Tako više nisam bio Plačonja, već sam postaoPatuljak Dremuljak. Bio sam sretan patuljak u sretnoj porodici. Djevojčice su narasle i krenule u školu, pomagao sam raditi zadaće, ali sam se sve češće gubio i tako ponovo postao privjesak za ključeve. Skoro su me zaboravili, postao sam stvar sve dok nije došla mala Amerikanka i tražila da budem njen. I dali su me. U Americi sam dobio novi posao i novo ime. Zvao sam se Gricko i trebalo je da joj pravim društvo dok jede i da pazim da se hrana ne baca. Ali zamalo sam završio u smeću jer malena nije htjela jesti ono što joj se ne sviža pa joj se nisam više sviđao ni ja. Draže su joj bile Barbike i princeze u sjajnim haljinama.


I to bi bio moj kraj da nisam slučajno upao u kutiju koja je, kao poklon, putovala nazad u moju Bosnu. Vratio sam se kući, ali na ključevima je bio novi, metalni, sivi patuljak, uspomena na mene, a ja već star, izblijedio i zapetljane kose sakrio sam se u džepić na pantalonicama koje su trebale biti predate u Crveni Križ.

Nisam želio biti star i nekoristan. One su imale pravo odrasti sretno i ja sam im pomogao. Ali i ja sam imao pravo ostariti sretno, i želio sam još nekome biti potreban.

Tako sam putovao, putovao, tumbao se po kutijama i na kraju stigao u neko selo pod prevrelim Suncem. Svuda samo pijesak, prašina i muhe, ni traga drveću, vodi ili cvijeću.


A onda... Bezglasni osmijeh i par malih, nikad opranih ručica. Pogled u kojem još samo sićušna iskrica života priča priču o bijedi, gladi, bolesti i samoći. O životu koji se gasi, a nije još ni počeo. Sa svi svojih tri centimetra visine osjećao sam se ogromnim u tim mršavim ručicama, u očima u kojima v'iše ni hrana nije mogla izmamiti osmijeh. Prekasno. Znao sam da mi je sada i ovdje stvarno kraj.
I pitao sam se...Hoće li iko znati s kim sam nestao i kome sam bio posljednji osmijeh?

Nebitno!


Ali hoće li se iko zapitati zašto sam ja, plastični privjesak za ključeve imao više radosti i više tuge, zašto sam probao više hrane i popio više vode, primio više vakcina i pročitao više priča, zašto sam proputovao više svijeta i osjetio više ljubavi nego ovo maleno, od gladi umrlo dijete, čije su se ručice sklopile oko mene i mojih uspomena ovdje na kraju svijeta?


Hoće li vjetar s pustinjskim pijeskom ponijeti moje pitanje u svijet ljudskih prava?!

